
Адамлыгъы бла нёгерлерин сейирге къалдыргъан, ётгюрлюгю бла 
душманлагъа къалтырауукъ алдыргъан таурухлу илячинибиз

Бюгюн Совет Союзну Жигити Байсолтанланы Алим туугъанлы - 100 жыл

Балтиканы тенгиз авиа-
циясыны айтхылыкъ лётчиги 
Байсолтанланы Юсюпню 
жашы Алимге быйыл 100 
жыл толлукъ эди.  Анга Совет 
Союзну Жигити деген сый-
лы ат урушну бек къыйын, 
аскер саугъала алай кёп 
берилмеген 1942 жылда 
октябрьде аталгъанды. Ол а 
бизни бир жерлибиз керти 
да уллу жигитлик этгенине 
шагъатлыкъды. 

Уллу Ата журт урушха ол 
13-чю истребитель авиапол-
кну къауумунда 1941 жылда 
киришгенди.  Фашист асла 
бла ётгюр лётчигибиз би-
ринчи  кюнлеринде окъуна 
тюбешгенди. Ленинградны 
тийрелеринде, Эстония-
ны жеринде да душманны 
аскерлерине бла техникасы-
на кёп халеклик салгъанды. 

«Жашау жолну» къоруу-
лагъанды. Бир жылны ичинде 
батыр лётчик кёкге 277 
кере кётюрюлгенди, 27 кере 
душманны тасхасын билирге 
чыкъгъанды, сермешлеге 
45 кере киришгенди, 10 
самолётну кеси аллына, 13-
сюн да башхала бла бирге 
агъызгъанды. Ленинни ор-
дени бла бир кере, Къызыл 
Байракъны ордени бла эки 
кере эмда кёп майдалла бла 
саугъаланнганды.

1942 жылда 23 октябрьде 

4-чю гвардиялы истребитель 
авиаполкну командирини 
орунбасары  гвардиялы 
капитаны Байсолтанланы 
Алимге СССР-ни Баш Со-
ветини Президиумуну Указы 
бла  Совет Союзну Жи-
гити деген ат аталгъанды 
(№749). Аллай уллу сыйгъа 
ол Къабарты-Малкъарда 
угъай, саулай Шимал Кав-

казда биринчи болуп тий-
ишли кёрюлгенди.

Бюгюн биз аны жашау 
жолуну, аскерде къуллукъ 
этген кезиуюню бир къауум 
шартлары, аскерчи нёгер-
лерини, жууукъларыны да 
эсгериулери бла газет окъ-
уучуларыбызны шагъырей 
этерге сюебиз. 

КъМР-ни Башчысыны 
къуллугъун болжаллы хал-
да толтургъан Казбек Ко-
ков «контроль сагъатны» 
чеклеринде КъМР-ни Пра-
вительствосуну, тийишли 
министерстволаны бла ве-
домстволаны таматалары 
бла кенгеш бардыргъан-
ды. Анда саулукъ сакъ-
лауда ишни тап къурауну 
юсюнден сёлешиннгенди. 

  Бёлюмде талай кёрюм-
дю игиленнгенди, дегенди 
республиканы оноучусу, 
алай жартылыкъла алыкъа 
кёпдюле. Ала уа адамла-
ны халлары, жашау бо-

лумлары бла тюзюнлей 
байламлыдыла. Мында 
кемчиликле адамланы 
бютюн бек чамландыра-
дыла. Тарыгъыулагъа терк 
окъуна эс буруу эмда тий-
ишли мадарла этиу дайым 
бардырылып тургъан иш 
болургъа керекди.

Кенгешде дарманла 
эмда медицина керекле 
бла жалчытыуну юсюнден 
да сёз баргъанды. Белги-
леннген жумушлагъа бё-
люннген бюджет ахчаны 
аяулу хайырланыргъа, ол 
къалай юлешиннгенине 
контроль этиуню игилен-

дирирге, дарманланы, ол 
санда орфан аурууладан, 
диабетден ауругъанлагъа, 
къыйын операция этил-
ген саусузлагъа керекли 
препаратланы, алыугъа 
къошакъ ахча мажарыр-
гъа деп аллай буйрукъла 
берилгендиле.

Республиканы жамауа-
тын, деп белгиленнгенди 
жыйылыуда, психонев-
рология эмда туберкулёз 
диспансерлени, Жангы 
Малкъарда амбулатори-
яны осал халлары, Май 
эмда Прохладна район 
б о л ь н и ц а л а д а ,  та л а й 

муниципалитетни фель-
дшер-акушер пунктла-
рында керекли диагно-
стика оборудованияны 
жокълугъу  бютюн бек 
ачыуландырады. Ма ол 
эмда тамамларгъа керек 
болгъан башха жумушла-
ны юслеринден да, деп 
чертгенди Казбек Коков, 
республиканы районла-
рында жашагъанла бла 
тюбешиулени кезиуюнде, 
тарыгъыу къагъытлада да 
айтылгъанлай турады.

Республиканы оноучу-
суну алгъын берген буй-
рукълары къалай толту-

рулгъанларына да къа-
ралгъанды. Алайды да, 
КъМР-ни Саулукъ сакълау 
министерствосу бир-бир 
багъыу учреждениялагъа 
тынгылы ремонт этиуню, 
жангы медицина обору-
дование сатып алыуну, 
жангы мекямла ишлеуню 
проект-смета документа-
циясын хазырлап бошай 
турады.

- Адамларыбызны жа-
шауларын бла саулукъ-
ларын сакълаудан магъ-
аналы иш жокъду,-деп 
чертгенди ахырында Каз-
бек Коков. 

КЕНГЕШ

Сёлешиуню ёзек темасы - саулукъ 
сакълауда ишни тап къурау

КъМР-ни Парламенти-
ни юбилейини чеклерин-
де Россейде парламен-
таризмни айнытыугъа, 
КъМР-ни законодатель-
ный базасын игилендири-
уге къыйын салгъанланы 
саугъа лау болгъанды. 
«КъМР-ни Парламентине 
– 25 жыл» деген майдал 
биринчи кере берилгенди. 
Анга уа законла чыгъары-
учу органны тюрлю-тюр-
лю жыллада оноучула-
ры, депутатла, Аппаратда 
ишлегенле да тийишли 
кёрюлгендиле. 

Жыйылгъанланы а л-
гъышлай, Парламентни 
башчысы Татьяна Его-
рова  юбилейни чекле-
ринде кёп тюрлю жумуш-
ла бардырылгъанларын, 
а лай а ланы арасында 
саугъалау бютюнда магъ-
аналы болгъанын айт-
ханды. «Залда республи-
каны Парламентин къу-
раугъа эм айнытыугъа  
уллу къыйын салгъанла 
жыйылгъандыла. Бизге 
ол юбилей угъай, жаша-
уубузну уллу кесегиди»,-
дегенди спикер.

Татьяна Борисовна Пар-
ламент къырал власть 
системада энчи жерни 
алгъанын,  демократия-
ны, граждан обществону 
айнытыугъа себеплик эт-

генин чертгенди. «Къысха 
заманны ичинде жашауну 
битеу сфераларына магъ-
аналы законодательный 
база къуралгъанды. Аны 
ышаннгылылыгъын фе-
дерал даражада кёп кере 

белгилегендиле. Парла-
мент жашауда артыкъ-
да магъаналы соруула 
сюзюлген ачыкъ жерди. 
Алай болуруна уа биринчи 
чакъырылыуланы депу-
татларыны ишлери себе-
плик этгенди. Сиз жан-
гыргъан республикада 
законодательный базаны 
мурдорун салгъансыз»,-
дегенди ол.

 Татьяна Борисовна бю-
гюнлюкде уа РФ-ни Пре-
зидентини май указларын-
да, миллет проектледе 
белгиленнген борчланы 

толтуруугъа энчи магъана 
берилгенин чертгенди. 
«Парламентни 6-чы чакъ-
ырылыууну депутатлары 
алагъа энчи эс бурурла 
эмда салыннган ахшы 
тёрелени андан ары бар-

дырырла деп ышанама»,-
дегенди ол.

Ы з ы  б л а  с а у г ъ а л а у 
башланнганды. Россейли 
парламентаризмни айны-
тыуда эм республиканы 
законодательный базасын 
кючлеуге уллу къыйын 
салгъанлары ючюн закон-
ла чыгъарыучу органланы 
алгъыннгы башчылары, 
аланы орунбасарлары, 
депутатла  Заурби Наху-
шев, Бечелланы Илияс, 
Чеченланы Ануар, Натби 
Бозиев, Туменланы Мура-
дин, Людмила Федченко, 

Руслан Жанимов, Татья-
на Саенко, Рахайланы 
Анатолий  эм башхала 
«КъМР-ни Парламентине 
– 25 жыл» юбилей майдал 
бла саугъаланнгандыла.   
Бу сыйлы белги КъМР-ни 
Конституциялы сюдюню 
таматасы Геляхланы Аб-
дуллахха, КъМР-ни Баш-
чысыны бла Правитель-
ствосуну Парламентде эм 
сюд органлада келечиси 
Мадина Дышековагъа, 
экстремизмге къажау ми-
нистр Залим Кашироков-
ха да берилгенди. 

РФ-ни Федерал Жый-
ылыууну Федерация Со-
ветини башчысыны Ыра-
зылыгъына тийишли кё-
рюлгенлени арасында уа 
депутатла Залийханланы 
Элдар, Ольга Коротких, 
Борис Ма льбахов  эм 
башхала бардыла. 

Законлукъну, жер-жерли 
самоуправление орган-
ланы, социал, экономика 
политиканы тамамлауда 
жетишимле болдургъан 
жерлешлерибизни уллу 
къауумуна КъМР-ни Пар-
ламентини Сыйлы грамо-
тасы берилгенди. Саугъ-
аланнганланы арасында 
Терк районну администра-
циясыны башчысы Муаед 
Дадов ,  Черек районну 
ишин къурау управления-

ны таматасы Байсыланы 
Харун да бар эдиле. «За-
ман» газетни баш редак-
тору Атталаны Жамал а  
журналистиканы айныты-
угъа  салгъан къыйыны 
ючюн саугъаланнганды. 

Ол кюн КъМР-ни Пра-
вительствосуну Сыйлы 
грамотасына тийишли 
болгъанла да белгиленн-
гендиле, аланы арасында 
уа депутат Хочуланы Ра-
мазан. КъМР-ни профсо-
юз организацияларыны 
биригиуюню башчысы 
Фатимат Амшокова уа  
депутатла Михаил Афа-
шаговну, Валерий Гри-
невични эмда Кансаланы 
Еленаны профсоюз къы-
мылдаугъа тири къатыш-
ханларын чертип, алагъа 
ведомствону грамотала-
рын бергенди.

Спикерге эм депутат-
лагъа ыразылыкъларын 
билдирип, Заурби Наху-
шев, Бечелланы Илияс, 
Людмила Федченко, За-
лим Кашироков сёлеш-
гендиле.  А ла биринчи 
чакъырылыуланы депу-
татларына къаллай болум-
да ишлерге тюшгенини 
юсюнден эсгериулерин 
айтхандыла. 

 
ТИКАЛАНЫ Фатима. 

Ёлюмсюзлюкге учуу

Казбек Коков  РФ-ни 
вице-премьери Виталий 
Муткону башчылыгъы бла 
бардырылгъан битеурос-
сей кенгешге видеокон-
ференция байламлыкъны 
амалы бла къатышханды. 
Анда 2018-2019 жылланы 
кюз арты-къыш кезиуюнде 
жашау журтла-коммунал 
мюлкню бла энергетиканы 
предприятиялары къалай 

ишлегенлерине къарал-
гъанды. 

Къабарты-Малкъарны 
жеринде юйлени жылы-
тыучу кезиу 2018 жылда 
17 октябрьде башланн-
ганды эмда чырмаусуз, 
аварияла болмай ётгенди, 
битеу керекли кючлени 
ышаннгылы ишлеулери 
жалчытылгъанды. Бю-
гюнлюкде республикада 

жылыу, электро, газ, суу 
бла жалчытыучу система-
ланы 2019-2020 жыллада 
жылыу берилиучю кезиуге 
хазырлау къыстау барады.

Кенгешде «Жашау журт-
ла эмда шахар болум» 
деген миллет проект къа-
лай толтурулгъанына да 
къаралгъанды. 2019 жыл-
да Къабарты-Малкъар-
да жашау журтладан 474 

минг квадратный метрин 
хайырланыргъа берирге 
белгиленеди. Ол а 2018 
жылдан эсе 8,8 процентге 
асламды.

Жыйылыуда юйле ишле-
учюлени къурулушха ахча 
мажарыуну жангы амалы-
на кёчюуню юсюнден да 
баргъанды сёз. КъМР-ни 
жеринде  жашау журтланы 
адамланы ахча юлюш-

лерин къошуу бла ишлеу 
бла байламлы 52 проект 
толтурула турадыла. Дагъ-
ыда кёп фатарлы 75 юйню, 
275,3 минг квадратный 
метрни тутхан 2612 жашау 
этерча эмда башха мекям-
ланы ишлеп берирге бел-
гиленеди. Ол объектлени 
къурулушлары республи-
каны Правительствосуну 
контролюндадыла.

ЖЫЙЫЛЫУ

Мекямланы жылытыучу кезиу чырмаусуз, 
аварияла болмай ётгенди

Къыйынларына – бийик багъа

КъМР-ни Башчысыны 
къуллугъун болжаллы хал-
да толтургъан Казбек Ко-
ковну  бла республиканы 
жарыкъландырыу, илму эм 
жаш тёлюню ишлери жаны 
бла министр  Ауес Кумы-
ковну ишчи тюбешиулери  
къуралгъанды. Аны чегинд-
не «Билим бериу» миллет 
проектни,  «Къабарты-Мал-
къар Республикада билим 
бериуню айныуу» къырал 
программаны жашауда 
бардырылыу вопрослары 
сюзюлгендиле.

КъМР-ни Минпросвеще-
ниясыны таматасы феде-
рал араны болушлугъу бла  
2019 жылда республиканы 
19 билим бериу организа-
цияларында 2-айлыкъла-
дан башлап 3 жылларына 
дери сабийлеге къошакъ 
халда 860 жер къураллыкъ-
ларын, ол жумушлагъа 
536,7 миллион сом бёлю-
нюрюгюн билдиргенди.

Быйыл  29 жангы мекям-

ны,  школгъа дери билим 
бериу жаны бла ишлей тур-
гъан махкемелеге къошакъ 
жерлени къурулушлары 
башланырыкъды. Ол а 1,5 
жылларындан 3 жылла-
рына дери сабийлеге 2000 
жангы жерле къураргъа онг 
берликди.

Нальчик шахар округну 
6-чы микрорайонунда  1224 
окъуу жери боллукъ жангы 
школ ишлене турады (аны 
къурулушу 2019 жылда та-
мамланырыкъды), Чегем 
шахарда  500 жери бол-
гъан битеулю билим берген 
мектепни эмда Солдатская 
станицада 250 жери бол-
гъан школну къурулушлары 
пландадыла (ала хайырла-
ныугъа 2020 жылда берил-
ликдиле).

Жангы 51 объектни иш-
ленип бошалыулары эмда 
хайырланыугъа берилиу-
лери, миллет проектлени 
чеклеринде хазырланнган 
жангы  структураланы къу-

ралыулары  педагоглагъа 
бла  болушлукъчу  къауум-
гъа къошакъ халда 1000  
ишчи жер жарашдырыргъа 
онг тапдырлыкъды.

КъМР-ни Башчысыны 
къуллугъун болжаллы хал-
да толтургъан  бла тюбе-
шиуню эсеплерине кёре 
къырал итог аттестацияны  
бийик даражада, изленнген 
низамда, тюз эм ачыкъ 
халда бардырылыуу бла 
байламлы буйрукъла бе-
рилгендиле.

К.В. Коков къырал жаш 
тёлю политика бёлюмде 
ишни тиргизиуню, Битеу-
россей  эришиулеге къаты-
шырча республиканы жаш 
тёлюсюню  конкурентлик 
амалларын ёсдюрюуню 
дурус кёргенин да билдир-
генди.

КъМР-ни Башчысыны 
бла Правительствосу-

ну пресс-службасы.                                                                                                                                  
                                                         

Тюбешиу

Къырал эсеп аттестацияны - керекли 
даражада эм изленнген низамда

КъМР-ни Башчысыны бла Правительствосуну пресс-службасы.

Ёмюрлюк махтау

- Таубий, Хорламны кю-

нюнде Байсолтанланы Алим-
ни сураты бла «Ёлюмсюз 
полкну» ал тизгинлеринде 
баргъанса. Нальчикни ара 
орамы бла ётгенингде, къал-
лай оюмла туугъандыла?

Байсолтанланы Алим мил-
летибизни бек жигит адам-
ларындан бириди десем, 
мени бла бир адам да дау-
лашырыкъ болмаз. Ол  1942 
жылда – урушну эм къыйын 
кезиуюнде – Совет Союзну 
Жигити деген эм даражалы 

атны алгъанды.  Ма аны ючюн 
кёлюм толуп, уллу ёхтемлик 
бла элтгенме аны суратын. 
Жаш тёлю да кёрсюн, мил-
летни къаллай аламат жашы 
болгъанын, андан юлгю ал-
сын.

 - Алимни жашауун тинтей-
им деп а къалай келгенди 
эсинге?

- Яникойда аны юйчюгю 
барды. Анга жюз жылдан 
артыкъ болады. Анда музей 
къуралса, къалай аламат 
боллукъ эди деп келеди эси-
ме. Алай адамла къарарча 
суратла, тарых шартла керек-
диле. Атама, анама, жаннетли 
болсунла, муратымы айтама. 
Ала уллу ыразы боладыла. 
Алимни Хаммат деген къа-
рындашына да билдиреме 
сагъышларымы. Ол а  коман-
дирини, биргесине къуллукъ 
этгенлени телефонларын, 
адреслерин береди.  Ала 
1968 жылда Яникойгъа келген 
эдиле  элчиле, тукъум бла  
тюбеширге.  

Ма алай бла Ленинградха 
атланама. Ары эрттенликде 
беш сагъатда жетеме. Та-
нымагъан-билмеген жерим, 
уллу шахар. Не этерик эдим, 
заманнга да къарамай, сёле-
шеме командири Борис Ива-
нович Михайловха. Ким бол-
гъанымы ангылатханымда, 
алай къууанады ол. Юйюнде 
бир ыйыкъ тургъанма.   Сурат-
ла да бергенди, кёп шартланы 
юслеринден да айтханды. Ол 
кеси да Алимни юсюнден на-
зму жазгъанды – бек кючлю 
сёзлери бардыла, окъусанг, 
санларынгы титиретген. 

Ленинградны 188-чи шко-
лунда уа   бир дружина Алим-
ни атын жюрютгенди. Бюгюн 
да болур ол. Ленинградчыла 
урушну жылларында блока-
дагъа тюшюп, уллу къыйын-
лыкъ сынагъандыла. Аны се-
бепли тарыхха бек къатыды-
ла, шахарны эркинлиги ючюн 
сермешгенлени сыйларын 
бийикде тутадыла. Алимни 
юйюнде музей жарашдырыр-
гъа сюйгеними билдиргеним-
де, манга школну таматалары 
кёп материалла бередиле. 

Алай бла 1989 жылдан бю-
гюннге дери  архивлеге ба-
рып, биргесине къуллукъ эт-
генле, командирлери бла тю-
бешип кюрешеме.  Москвада, 
Ленинградда, Подольскда 
Къоруулау министерствону 
ара архивинде, шимал ара 
шахарыбызны аскер-тенгиз 
музейинде  да болгъанма. 
Ейскде лётный училищеге да 
баргъанма. Хар тюбеген адам 
Алимни юсюнден жаланда 
ариу, махтау, ыспас сёзле 
айтхандыла.  

Шартла кёпдюле, алагъа 
кёре телевиденияда бериуле 
да этилгендиле. Китап жа-
заргъа уа Жабелланы Лидия 
кёллендиргенди. Ма алай 
бла Уллу Хорламны 60-жыл-
лыгъына 9 майгъа «Алим 
Байсултанов - легенда Бал-
тики» деген китап басмадан 
чыгъады. Аны презентациясы 
Кисловодскда да болгъанды. 
Анда уа профессорла, тарых 
илмуланы докторлары анга 
уллу багъа бергендиле.

Жаланда бир терс ишим 
барды, бюгюн да сокъурана-
ма анга. Алимни самолётуну 
техниги Антоновха телефон 
бла сёлешеме.  Аны айтхан-
ларын къолум бла жазаргъа 
кюрешеме, алай юч сагъатны 
ичинде баргъан ушакъны,  
шёндюча онг болуп  дик-
тофоннга жаздырсам, бек  
сейир шартла сакъланырыкъ 
эдиле. Экинчи жыл барсам 
энтта тюберме деп, уллу кёл-
лю болуп къалама. 

-Керти окъуна кёп шартла 
жыйышдыргъанса, ол ма 
быллай адам эди деп бир 

оюм къурагъанмыса?
-  Аны  юсюнден анамдан, 

атамдан, аны къарындаш-
ларындан эшитгенимден, 
биргесине къуллукъ этгенле-
ни айтханларындан кёпню 
билгенме. Ол огъурлу, са-
быр, жигит жаш болгъанды. 
Урушха кирсе уа, тюрленип,  
аны танымай къалыучу эдиле 
биргесине къуллукъ этгенле. 
Бу сюйдюмлю, огъурлу жаш 
былай къалай болуп къалды 
деп, сейирге къалыучу эдик, 
деп хапарлагъандыла. 

Атасы Юсюп уучу эди – 
Яникойда аты айтылгъан 
адам. Кеси да илишаннга уста 
болгъанды. Архив шартлада 
окъуй келеме да, анда быллай 
сёзлеге тюбейме: «…отличник 
стрелок по наземным и воз-
душным целям». Ким биледи, 
атасыны усталыгъы, уучу фах-
мусу да ётген болурла анга.   

- Жигит лётчигибизни 
юсюнден суратлау фильм 
алдырыр муратынг а бар-
мыды?

- Ленинградда «Балтийское 
небо» деген кино чыгъарыл-
гъанды. Ол Алим къуллукъ 
этген полкну юсюнденди. 
Алай анга бирле бюсюреме-
гендиле, жигитлени   атларын, 
тукъумларын тюрлендирген-
лери ючюн.   

 Былайда Измаил Коже-
мовну сагъыныргъа сюеме. 
Ол Къабарты-Малкъардан-
ды, кеси да аскерчиди. От-
ставкагъа чыкъгъандан сора  
киностудия къурагъанды, 
документли фильмлени ре-
жиссёруду.  Аны бла бирге 
Балтий тенгизге чыкъгъан-
быз, хауада съёмкала  бар-
дыргъанбыз. Ол документли-
суратлау  фильм алдырады, 

аны жылны ахырына дери 
бошап, чыгъарыргъа мурат 
этеди. 

- Мен бир-эки адамдан да 
эшитгенме, Алимни Жул-
дузу, башха саугъалары 
къайда болурла деп. Санга 
ол белгилимиди?

- Ахыр  сермешге учханда, 
ала биргесине болгъандыла. 
Шёндю аланы макетлерин 
этдиргендиле, музейге да ала 
салынырыкъдыла. 

- Жашы Валерий бла уа 
жууукъ байламлыкъла жю-
рютемисе?

- Хау, ол кёп жылланы Мо-
сквада жашагъанды, шён-
дю Къабарты-Малкъарда-
ды. Алимны жашау къада-
ры къысха болгъан эсе да, 
аны тукъуму юзюлмегенди.   
Жашына уа айтхылыкъ лёт-
чик Валерий Чкаловну атын 
атагъанды. 

Валерий кеси да аскерчи-
ди, 30 жыл чакълы лётный 
аскерледе къуллукъ этгенди, 
ол санда  Германияда да. Аны 
да эки жашы бардыла – тама-
тасына Алим деп атагъанды. 
Экинчиси – Вадим. Биринчи 
Москвадады, башхасы уа 
Краснодарда Темрюкда ту-
рады. Ала  жигит аталарыны, 
аппаларыны атын бийикде 
жюрютедиле, даражасын 
ёсдюргенлей турлукъдула деп 
ийнанама.   

- Бир кезиуде аэроклуб 
ачып, аны атына да Байсол-
тан улуну  атын атаргъа  деген 
мурат болгъанды. Шёндю ол 
жаны бла иш къалайды?

- ДОСААФ-дан аны юсю бла 
сёлешген эдиле, алай шёндю 
тынгылап турадыла. Бир кези-
уде аны къураргъа деп, къаты 
кюрешгенбиз. Алай кимни 

атын берирге тийишлиди де-
геннге жетгенде,  даулашла 
башланнгандыла да.  

 Хау, республикада башха 
лётчикле да бардыла. Алай 
аланы арасында Совет Со-
юзну Жигити деген ат бирин-
чи Байсолтанланы Алимге 
берилгенди. Андан бек ким 
тийишлиди?  Бу иш къуралса, 
жаш адамларыбыз юйренип, 
парашют бла секирип, аман 
ишледен тыйылсала, не ха-
тасы барды? Бу жумушха 
ветеран организацияла да 
къайгъырсала   боллукъ эди.  

- Таулу халкъ Уллу Ата журт 
урушда кёп батыр уланын  
тас этгенди. Аланы арасында 
уа Совет Союзну Жигитине 
кёргюзтюлгенле да бардыла. 
Жарсыугъа, миллетге кир 
жагъылып, алагъа бийик 
къырал саугъалары берил-
мей къалгъанды. Алай тюз-
люк тохташып, алтын жул-
дузлары  къайтарылыргъа 
тийишлиди. Сен анга къалай 
къарайса?

-  Сагъыш бир этигиз, 
урушну аулакъларында къан 
тёкген жашланы аталарын-
аналарын Орта Азиягъа 
кёчюргенде, атлары башха 
миллетлени аллында аманн-
га айтылгъанда, халкъны 
даражасы алай тюшюрюл-
генде, аскерчилерибизни 
жюреклери къалай сыннган 
болур? Алимни атасы бла 
анасы кёчмезге эркин эдиле. 
Алай Юсюп миллетимден 
айырыллыкъ тюйюлме  деп, 
халкъ бла бирге болгъанды.   

Жашларыбыз, сёзсюз, са-
угъала ючюн бардырмагъан-
дыла къазауат,   ата журтубуз, 
юйюрлерини жалынчакъсыз-
лыкълары ючюн къан тёкген-
диле. Мен акъыл этгенден, 
аланы тукъумлары тюзлюк 
тохташдырылырын излерге  
керекдиле. Бу иш къуралса, 
миллетни даражасы къалай 
бийикге кётюрюллюкдю, сау-
лай республикагъа да махтау 
боллукъду.  

- Газетибиз Байсолтанланы 
Алимни 100-жыллыгъына 
аталып чыгъады да, аны бла 
байламлы окъуучуларыбыз-
гъа къаллай алгъыш этерге 
сюесе?

- Биз эм ариу республикада 
жашайбыз. Ахшы, огъурлу 
адамларыбыз бла ёхтемле-
нирчабыз. Бир заманда да 
уруш болмасын, тамата тёлю 
сынагъан къыйынлыкъла 
къайтарылмасынла. Милле-
тибиз айный барсын, огъурлу, 
акъыллы, билимли, жигит 
адамларыбыз кёп болсунла.  

Ушакъны ТИКАЛАНЫ 
Фатима бардыргъанды. 

Байсолтанланы Алим юй бийчеси Вера эмда жууукълары 
Улбашланы Фатимат, Тёппеланы Къанитат.

Алимни атасы Юсюп эм къарандашы Сафар.

ЧЕРКЕСЛАНЫ Зухура:
- Байсолтанланы Юсюпню жашы Алим къа-

зауатха 1941 жылда киргенди. Совет Союзну 
Жигитиди, 4-чю гвардия истребитель авиаполкну 
командирини орунбасарады. Ол чынтты жигитди! 
Душманны кёкде, жерде да ууатханды. Жаш-
лыгъына къарамай, 1943 жылда  24 жылында ол 
эскадрильяланы командирлерин хазырлау курс-
ланы ётгенден сора, алада къалып, лётчиклени 
хазырларны орунуна, полкга къайтып, фашистле 
бла уруш этерге кетгенди. 

Андан сора кёп бармай ол Ата журтуну азат-
лыгъы ючюн жанын бергенди. Мен оюм этгенден, 
ол къанлы урушха къатышханла бири къалмай эм 
жигит, хурметге эм тийишли адамладыла. Жангыз 
да ала артха турмагъанлары ючюн жашайбыз биз 
бюгюн чууакъ кёкню тюбюнде. Аллай жигитни аты 
аталгъан орамда жашагъаным манга, башхалагъа 
да уллу насыпды.  

Фатима АБАЗОВА:
- Манга 80 жылдан атлагъанды. Бу орамда эрт-

теден жашайма.  Байсолтанланы Алимни юсюнден 
билмей а! Ол айтхылыкъ лётчик, ариу, субай адам 
болгъанды. Жарсыугъа, дуниядан жашлай кетген-
ди. Бюгюн ырахат жашау эте эсек, таза хауа бла 
солуй эсек, Алим анга къошумчулукъ этгенди. Аны 
унутургъа жарамаз.  

ЧОФАНЛАНЫ Мухарбий:
-  Байсолтан улу этген батырлыкъны, ётгюрлюк-

ню да шёндю киши къайтаралырмы деп сагъыш 
этиучюме. Орамгъа, школгъа да аны аты бошдан 
аталмагъанды. Совет Союзну Жигити деген атха 
ол Шимал Кавказда биринчи тийишли болгъанды. 
Кёкде душманны ууата, хорламны жууукълаш-

дыргъанды. Ол миллетини чынтты уланыды, аны 
атын жюрютген орамда жашагъаныбыз бизге уллу 
ёхтемликди. 

Лариса ПРИХОДЬКО:
- Ол жигит лётчик болгъанды, къыралы ючюн 

жанын бергенди. Аныча адамланы атларын орам-
лагъа, парклагъа, башха жерлеге атау бек керекли, 
огъурлу да ишди. 

Аны магъанасы ёсе келген тёлюлени юйретиуде 
бютюнда уллуду. Жаш адамларыбыз, сабийле 
тарыхны билирге, алагъа мамыр жашауну келтир-
ген адамланы унутмазгъа, аладан юлгю алыргъа 
керекдиле. 

Уллу Ата  журт урушха къатышханла хорлам 
ючюн кеслерин аямагъандыла, ёлюмден, отдан 
къоркъмагъандыла. Ала бек уллу хурметге тий-
ишлидиле.  

ГУЗЕЛАНЫ Зурият:
- Байсолтанланы Алимни жашау жолуну, жигит-

лигини юсюнден мен, айхай да, бек иги билеме. 
Аны атын жюрютген орамда кёпден бери жашай-
ма, аны аты бла ишленнген школда окъугъанма. 
Ол мектепни белгиси жерлешибиз учхан «ЯК-18У» 
самолётду. Аны юсюнден окъуй, хапарын эшите, 
батырлыгъына сейир этеме, аллында баш урама. 

Бизге мамырлыкъны келтирир ючюн, Байсол-
танланы Алим, аны аскерчи нёгерлери бек уллу 
багъаны тёлегендиле – жашауларын бергендиле. 
Аллай адамланы атлары ёмюрледе сакъланыргъа, 
жангыз да россейлилени угъай, ала фашизмден 
къоруулагъан битеу къыралланы адамларыны 
эслеринде турургъа керекдиле. 

КУЛЬЧАЛАНЫ Зульфия бардыргъанды.

«Жашларыбыз  саугъала ючюн угъай, 
Ата журтубузну, юйюрлерини намысларын 
сакълар мурат бла сермешгендиле»

 Эгечден туугъан бла ушакъ 
Байсолтанланы Алимни  эгечини жашы Мызы-

ланы Таубий ахыр 30 жылны жигит  жууугъуну 
жашауун, аны урушда тарыхын тинтиу бла кю-
решеди. Кёп шартла жыйышдыргъанды, аланы  
«Алим Байсултанов – легенда Балтики» деген 
сейир китапда   басмалагъанды. 

Батыр лётчигибизни 100-жыллыгъын белгилеу-
ню аллында Таубий бла тюбешип, китапны жазып 
башларгъа ким кёллендиргенини, Алим къаллай 
адам болгъаныны эм кёп башха затланы юслерин-
ден ушакъ бардыргъанбыз.

Соруу

Орамыгъызны атын жюрютген 
инсанны юсюнден сиз не зат билесиз?

Республикабызны ара шахары Нальчикни кёп орамлары журтубузну белгили 
адамларыны атларын жюрютедиле. Аладан бирине Совет Союзну Жигити Бай-
солтанланы Алимни аты берилгенди. Ол туугъан жерлерин къоруулай жоюлгъан 
комсомолчуланы эсгертмелери орнатылгъан майданда башланады. Батыр лёт-
чикге 100 жыл толгъаны бла байламлы биз аны атын жюрютген орамда жашагъан, 
ишлеген адамладан жигитни юсюнден соргъанбыз, аланы оюмларын билгенбиз.

«Багъалы шуёхла!
Сермешлени араларында манга Туугъан журту-

ма бир ненча кюннге барыргъа насып тюшгенди. 
Ала мени эсимде жашауумда бек аламат кюнлеча 
ёмюрге къаллыкъдыла.Жууукъларым, шуёхларым, 
танышларым, тау эллени колхозчулары, Нальчикни 
уруннганлары эмда окъугъан жаш тёлю бла жюрек-
ни къозгъагъан тюбешиулени унутур амал жокъду.

Сиз манга ёз жашыгъызгъача, сюйген къарын-
дашыгъызгъача, бек сыйлы къонакъгъача, Къызыл 
Аскерни солдатынача – Ата журтубузну къору-
улаучусунача тюбегенсиз. Мени бетимден сиз 
сизни немис-фашист зулмулукъдан азатлагъан,  
жалынчакъсыз эмда насыплы жашау этерге эр-
кинлигигизни, къартланы бла сабийлени жигитча 
къоруулагъан деменгили Къызыл Аскерге махтау 
салгъаныгъызны мен билеме. Манга жарыкъ тю-
бегенигиз, жюрек жылыулугъугъуз ючюн бек сау 
болугъуз…

Мен кесим окъугъан школланы оюлгъан къабыр-
гъаларын кёргенме. Ол фашистлени ишлериди. 
Элледе бла туугъан Нальчигимде уллу мекямланы 
къуру хуналары къалгъанларын кёргенме. Ол фа-
шистлени ишлериди. Мен нацистле мамыр совет 
адамланы, къартланы, тиширыуланы эмда сабийле-
ни азап чекдирип жойгъанларыны юсюнден хапар-
ланы эшитгенме. Мында кёргеними  бир заманда 
да унутурукъ тюйюлме. Фашистле онбир жууукъ 
адамын ёлтюрген Холамханланы Надяны  аманат 
сёзю мени жюрегимде эшитилгенлей турлукъдула. 

-Мени азап чегип ёлген онбир адамымы къан-
лары, илишаннга салыннганланы эмда индеклеге 
атылгъанланы барысыны да къанлары ючюн сен, 
Совет Союзну Жигити, Къызыл Аскерни солдаты, 
дерт алыргъа борчлуса…

Мен фашистлеге битеу этген кюйсюзлюклери 
ючюн дерт жетдирмей къоймам… Мен, ёхтем 
таулу халкъны жашы, ата-бабаларыбызны ахшы 
адет-тёрелеринде ёсген адам, аллыма тюбеген 
фашист малгъунланы сау къоймам, мени кючлю 
темир къушум бла аланы къалайда да ууатырма. 

Жюрегим тепгени къадар немис-фашист ууучлау-
чула бла сермеширикме, алагъа совет адамлагъа 
салгъан къыйынлыкъла ючюн дерт жетдирликме.

Фронтха кете,  мен Къызыл Аскерни аллында 
борчугъузну да эсге салыргъа сюеме. Тозурагъан 
мюлкню аягъы юсюне салыр  ючюн кёп зат этген-
сиз, фронтха болушур ючюн да къалмагъансыз. 
Алай тынчайыргъа алыкъа эрттеди. Бизге  душман 
бла бютюн уллу къазауат этерге тюшерикди. Аны 
себепли Къызыл Аскерге андан да кёп сауутла, 
боеприпасла, ашарыкъ затла да керек боллукъ-
дула. Къызыл Аскер хорлар ючюн аны хар не бла 
да  жалчытыу ма сизге, сизни ишлегенигизге кёре 
боллукъду.

Предприятияланы уруннганлары, оноучулары, 
специалистлери да! Производство планларыгъ-
ызны артыгъы бла толтуругъуз, жангы продукция 
чыгъарыргъа итинигиз,жер-жерли сырьёну хайыр-
ланыргъа кюрешигиз. Энди аскерге саналмагъан 
продукция жокъду. Фронтха кёп зат керекди.

Жолдаш колхозчула, совхозланы бла МТС-лени 
ишчилери! Сизге тирликни жыяргъа тюшерикди. 
Эсигизде болсун, будайны терк эмда толусунлай 
орургъа керекди. Эл мюлк ишлени битеу тюрлю-
лерин: мал ашла хазырлауну, бахчачылыкъны, 
терекле ёсдюрюуню, жайлыкълада, фермалада 
жумушланы да бирге эмда къыйматлы бардырыр-
гъа кюрешигиз. Къызыл Аскерни ётмек, эт, жау, жюн 
бла да кереклиси тенгли бир жалчытыргъа керек 
болгъаныгъызны унутмагъыз.

Къабарты-Малкъарны уруннганлары! Жауну 
ууатыр ючюн уллу къарыу салыргъа, низамны, 
сакълыкъны да кючлендирирге керек боллукъду. 
Хорлам ючюн къолдан келгенни аямазгъа хазыр 
болугъуз. Биз хорларыгъыбызгъа уа арталлы да 
ишексизбиз.

Жангыдан сау-эсен тюбешейик, багъалы шуёхла 
бла жолдашла!

 Гвардиялы капитан, Совет Союзну 
Жигити Байсолтанланы  Алим.

А л и м  Б а й с о л та н л а н ы 
Юсюпню бла Таужанны 
юйюрлеринде тамата бол-
гъанды.  Исмайыл бла аны 
арасында 10 жыл барды. 
«Алимни юсюнден айтып 
башласам, кёлюм толуп къа-
лады, - дейди къарт, жиля-
мукъларын сыйпай. - Мен 
гитчечик эдим, эсимде кёп 
зат къалмагъанды. Бирде 
ол маршал Ворошиловну 
суратын алып, аны орденле-
рине, майдалларына къарап, 
мен да быллайла аллыкъма, 
деген эди. Ол   жигит болуп 
туугъанды. Къоркъа билме-
генди».

 Алим чёрчек болгъанын 
айтады акъсакъал. Бир жол, 
анга, баям, 15 жыл болур эди, 
чабып баргъан атны къуй-
ругъундан сермеп тутханды.  
Ат, аягъы бла уруп, аны эсин 
тайдыргъанды. Алай нек эт-
динг деп уруша тебирейдиле 
анга, ол а: «Мен ат тенгли 
чабалмаймамы да!»,- деп 
жууаплагъан эди. 

Алимни кичи къарында-
шы Сафар да къатышханды 
урушха. Аналары Таужан 
Алимни къайтырына бир да 

ишекли болмагъанды, Сафар 
ючюн къоркъгъанды кёбю-
сюнде. «Охо, Алим кеси ба-
шын кечиндирир, аны кёкде, 
самолёт ичинде ачытмазла», 
- деген ышаныулукъ тынчайт-
ханды ананы  жюрегинде.   
Жашау а кесича буйрукъ этди, 
Сафар къайтды, Алим а.... 

Таматаны эсинде Алим 
Совет Союзну Жигити де-

ген атны алгъандан сора 
Нальчикге солургъа келген 
кюнле къалгъандыла. «Жи-
гит» болду деген хапарны 
эшитип, анга тюбемей хазна 
адам къалмагъанды Яни-
койда. Уллу къурманлыкъ да 
этилгенди. Тансыгъыбызны 
алыргъа уа къоймадыла, аны 
тюбешиулеге, жыйылыулагъа 

асыры чакъырып тургъан-
дан», - дейди Исмайыл. 

Атасы уста  уучу  болгъаны 
себепли Алим анга ушкок 
жюрютюрге эркинлик къагъ-
ыт алып бергенди. Гитлер-
чиле Къабарты-Малкъардан 
къысталгъанларындан сора, 
эллиледен бири ол немисли 
старшина болгъанды деп, 

жалгъан дау этгенди. «Аны 
совет аскерчиле штабха эл-
тип, соруу этедиле.  Атабыз бу 
хапарны Алимге айтады, ол а, 
чемоданындан Совет Союзну 
Жигити болгъанына шагъат-
лыкъ къагъытны чыгъарып  
(аны тышы дипломгъа ушаш 
къаты эди, алтын жазыулары 
бла): «Муну кёргюзтсенг, сан-
га киши тиерик тюйюлдю», 
- деп, аны атагъа береди. 
Ол къагъыт  Алимни жашы 
Валерийде турады», - деп 
эсгереди Исмайыл.

Байсолтан улу  Къабарты-
Малкъар душмандан энди 
къорууланнгандан сора бирин-
чи кюнледе келгенди солур-
гъа. Сёзсюз, адамланы битеу 
соруулары, жарсыулары уруш 
бла байламлы болгъандыла. 
Алим а: «Биз хорларыкъ-
быз! Къоркъмагъыз», - деп, 
таматаланы, тиширыуланы 
кёллерин алыргъа кюрешген-
ди. Элли эки тиширыуну баш 
иелерин немислиле ёлтюрген 
эдиле, ала Алимге аны юсюн-
ден жарсыгъанларында, аны: 
Мен аланы къанларын алыр-
ма»,- дегени эсинде къалгъан-
ды Исмайылны.  

Бир жол а эллиледен бири: 
«Алим, алтын ауурмуду, къа-
лай жюрютесе аны?»  - деп 
сорады. Ол а: «Алтын  ауур 
тюйюлдю, аны алгъан къый-
ынды ансы», - дегенди. 

- Фронтха къайтыргъа ке-
рекме дегенлей тургъанды.  
Ол къуршоугъа тюшген Ле-
нинградны кёгюн къоруу-

ларгъа алай ашыкъгъанды, 
- дейди Исмайыл. 

Адамгъа жанын берирге 
хазыр эди Алим, аллай ха-
лал адам болгъанды. Аны 
юсюнден да былай хапар 
айтады жигитни къарында-
шы: «Бир жол Яникойда аны 
эсгертмесини аллында мен 
танымагъан бир тиширыу: 
«Быллай адамгъа мындан 
да иги эсгертме салыргъа 
керекди», - дейди. 

Артда билгенбиз ол Лени-
граддан келгенин, кеси да  
устаз болгъанын. Къуршоуда 
тургъан шахарда адамла 
ачдан къырылгъанда, Алим, 
аны окъуучулары  бла бирге  
кёрюп, алагъа ётмек берге-
нин айтхан эди ол тиширыу. 

Ушагъыбызны ахырында 
Исмайыл анга тынчлыкъ 
бермеген жюрек къыйыны-
ны юсюнден сагъыннганды.   
«Бюгюн-бюгече да аны алтын 
жулдузу, башха саугъалары 
табылмайдыла. Тукъумда аны 
аты бла жюрютюрча бир за-
тыбыз жокъду. Яникойда биз-
ни бла къоншуда оруслу тиши-
рыу жашагъанды. Ол Совет 
Союзну Жигити  Байсол-
танланы Алимни суратлары 
сатылгъанына тюбеп, аладан 
бирин алгъанды.  Орта Ази-
ядан къайтханыбыздан сора 
аны бизге саугъалагъанды. 
Андан башха бир затыбыз да 
къалмагъанды»,-дегенди ол. 

АБДУЛЛАХЛАНЫ Фатима.
2009 ж. 

Атамы сый-даражасына тий-
ишли болалгъаныма ийнаны-
рыгъым келеди, авиацияда 
отуз сегиз жыл къуллукъ эт-
геним бла Ата журтуму игили-
гине юлюшюмю къошалгъан 
болурма.

Атамы юсюнден жалан-
да суратлагъа, аны бла бир 
полкда къуллукъ этгенлени 
эсгериулерине кёре билеме, 
аны ариу сёзюн, жылыулу къа-
рамын кёрюрге уа насыбым 
тутмагъанды.  Ленинградда  
атамы биргесине къуллукъ 
этген ветеранла бла тюбешген-
ме. Ала  аны бек сюйгенлерин, 
энчи кёргенлерин, аны полк-
да сыйын-намысын бийикде 
тутханларын, ол ётгюр лётчик 
болгъанын бир аууздан айт-
хандыла.

Уруш жыллада бир жол ала 
ауузлана тургъанлай,  хауада 
тревога белги берилгенини 
юсюнден хапарлагъан эди-
ле аны таныгъан аскерчиле 
манга. Ол кезиуде хар бири да 
кеслерини самолётларына ча-
бып жетгендиле. Аэродромну 
башында немис разведкачы 
тёгерек бурула эди.  Барындан 
да тирирек болуп, Алим кёкге 

биринчи  чыгъады. Жердегиле 
башында не бола тургъанына 
сейирге къалып къарай эдиле. 

Фашистлени разведкачы 
самолёту артха айланып теби-
рейди да, Байсолтан улу аны 
къачаргъа къоймагъанлай, 
жетип, агъызады. Ызы бла 
аэродрамгъа сау-эсен къай-
тады. Бары да Алимни хорлам 
бла алгъышлагъанларына уа 
не сёз!  Атамы аллай кёп сер-
мешлерин эсгергендиле  аны 
ветеран шуёхлары. Аны адам-
лыгъын бла огъурлулугъун а 
айтып тауусалмай эдиле ала.

Эки жашым барды, тама-
тагъа атамы хурметине Алим 
деп атагъанбыз, гитче уа – Ва-
дик, ол аппасына энчи кёзден 
къарайды,  аны сыйын бек 
бийикде тутады. Атамы юсюн-
ден эсгериуле сабийлерими 
жюреклеринде жашайдыла!

БАЙСОЛТАНЛАНЫ 
Валерий, 

авиацияны подполковниги.
СУРАТДА: Алимни юй бий-

чеси Вера, жашы Валерий бла 
аны  юйдегиси Лидия, туудукъ-
лары Алим эм Вадим.

Аманат

«Фашистлеге битеу этген кюйсюзлюклери 
ючюн дерт жетдирмей къоймам…»

Байсолтанланы Алим сермешле араларында туугъан журтунда болуп, 
заводлада, тюрлю-тюрлю учреждениялада, школлада, элледе тюбешиуле 

бардыргъанды. Артха, аскер бёлюмюне,  кете туруб а Къабарты-Малкъарны 
уруннганларына чакъырыу сёз бла  письмо жазгъанды. Ол «Социалистиче-

ская Кабардино-Балкария» газетде 1943 жылда 26 июньда басмаланнганды.  

Жашыны сезимлери

«Атам манга дайым юлгюдю»

Халаллыгъыны чеги жокъ эди 
КЁЛЮНДЕГИН АЙТЫУ

Совет Союзну Жигити деген ат берилгенде 
Алимге жаланда  23 жыл толгъанды.  Былай алып 
къарагъанда, ол бек жаш адам болгъанды. Жигит 
болуп къалмайдыла, жигитлей туугъан этедиле, 
деген сёзле тюз болурла, баям. 

Алим сабийлигинде уа къаллай эди, анда ол  
шартла билинеми эдиле? Бу соруулагъа жууапла 
излей, мен батырны кичи къарындашы Исмайыл-
гъа тюбеп, ушакъ этген эдим. 

Байсолтанланы Алим отпускагъа келген кезиуде жууукъла-
рыны арасында.

ТЕНГИНИ ЭСГЕРИУЛЕРИ

Белгили жазыучуну очерки

Малкъар халкъны махтау-
лу жашы Байсолтанланы 

Алимни сыфаты ёмюрден 
ахыргъа дери да мени эсим-
ден кетерик тюйюлдю. Бийик 
ёсюмлю, кенг жауурунлу... 
Ол манга бюгюн да кёз ал-
лымда тургъанча кёрюнеди. 
Аны таныгъанла ариу къара 
кёзлерин, жарыкъ кёллюлю-
гюн, ышаргъаны бетине бир 
тап ушагъанын унутурукъ 
тюйюлдюле.

Оюну, чамы бла нёгерлерин 
къуру кюлдюргенлей турур 
эди. Аны ючюн  ала Байсол-
тан улун бек сюйгендиле. Хар 
ким да аны бла тюбеширге, 
ушакъ этерге, хапарына тын-
гыларгъа итиннгенди.

Мен аны бла биринчи 
кере 1939 жылда таныш-

ханма. Ол заманда Алим 
20-жыллыкъ жашды. Алай 

кесини жыл санындан тамата 
кёрюне эди. Мен а - истреби-
тель авиация полкну штабыны 
начальниги. Байсолтан улуна 
ким да эс бурмай къоярыкъ 
тюйюл эди. Биринчи кёрген-
лей окъуна мени кёлюме да 
бек ушады. Бир кесекден аны 
бла шуёхла болдукъ.

Биринчи кере сермешге 
ол Финляндия бла урушда 
киргенди.  Анда да  кесин 
иги жаны бла кёргюзтгенди. 
Алаша учуп, душманны топ-
ла, пулемётла орнатылгъан 
точкаларын, ызларындан 
къуууп, автомашиналарын, 
башха транспортларын жокъ 
этгенди. 

... 1941 жыл. Артыкъ бек 
да къыйналмай, 

бир талай европалы къырал-
ны аякъ тюпге малтап, фа-
шист Германия Финляндияны 
север жанына кёп аскерле 
жыйышдырады. Аланы со-
вет чеклеге жууукълашдыра 
келеди. Ханко аскер-тенгиз 
базаны магъанасы уллу бол-
гъанындан хыйсап этип, биз-
ни командование анда аэро-
дромну тап къураргъа буйрукъ 
береди. Ремонт этиле тургъан 
аэродромда дежурстволукъ-
ну бардырыргъа «чайкаланы» 
бир эскадрильясын къалды-
рып, къалгъанларын Фин 
богъазны юг жагъасында 
аэродромладан бирине кё-
чюрюрге оноу болады. Анда 
да юйрениуле Совет Союзну 
Жигити Иван Георгиевич Ро-
маненкону башчылыгъы бла 
бардырылгъандыла.

Ол аэродромда тургъан-
лай эшитген эдик Уллу 

Ата журт уруш башланнганын. 
Жаланда дежурный звенодан 
(буйрукъ болгъанлай, кёкге 
кётюрюлюрге хазыр болуп 
тургъан тёрт лётчикден) къал-
гъанларыбыз, патефонну 

сокъдуруп, тангону тепсей 
тура эдик. Аскер тревога бе-
рилип, биз тангону тепсеп 
бошаялмадыкъ. Артда Алим 
манга былай айтхан эди: 
«Пётр Львович, билемисиз, 
уруш бошалгъандан  сора, за-
маным болса, бизни полкубуз-
ну юсюнден «Незаконченное 
танго» деген аты бла китап 
жазаргъа умутум барды». 

Жарсыугъа, насыбы тутма-
ды аны алай этерге. Ол кита-
быны атына алай нек атарыкъ 
болур эди деп, аны юсюнден 

кёп сагъыш этгенме. Баям, 
ол мамыр жашауну ырахат-
лыгъындан урушну отуна ки-
рип къалыуну болумларында 
нёгерлерини кишиликлерин, 
жигитликлерин, къаты кёл-
люлюклерин кёргюзтюрюк 
болур эди.     

25  июньну танг аласында  
бизни эскадрильябыз, 

Алим да бизни бла эди, Хан-
кода  аэродромгъа келип 
къонду. Бир тюрлю чырмау 
болмады. Финнлиле бизге 
аэродромгъа къонаргъа аз 
да чырмаулукъ этмегенлери-
не бюгюн да сейирсиннген-
лей турама. Ары дери уа эм 
андан сора да аэродромну 
топла бла тохтаусуз атып 
тургъандыла.    

Ханкону башында сермеш-
леде Байсолтан улу къоркъа 
билмеген лётчик болгъанын 
кёргюзтгенди.  Самолёту 
бла, хауа разведкагъа учуп, 
немислилени жаяу аскерле-
рине эм автоколонналары-
на, аскер техникаларына от 
ачханлай  турду. Анда этген 
жигитлиги ючюн Къызыл 
Байракъны ордени бла экин-
чи кере саугъаланды.  

Ханкодан бек артда ан-
дан артха кетип баргъан 

аскерлени эм кемелени къо-
рууларгъа къалгъан авиа-
группа кетген эди. Бек къый-
ын болумлада, къарангыда 
учаргъа тюшгенди. Само-
лётланы кюйдюрюп, кесигиз 
а кемелеге минип  келигиз 
деп, командование алай 
окъуна айтхан эди. Лётчикле 
сюйгенлерича этсинле деп, 
ахыр оноу алай болгъан-
ды. Аладан жангыз бири 
да самолётун къоюп кетер-
ге унамагъанды. Кёз бай-
ланнганда учхандыла. Аны 
къыйынлыгъын айтып ан-
гылаталлыкъ тюйюлме. Бир 

самолёт белгиленнген жерге 
жеталмагъанды, экинчиси, 
шасси ачылмай,бузлагъан 
кёлге тюшген эди. Алим кеси-
ни самолётун  «уллу жерде» 
хатасыз къондургъанды.

Авиагруппа къайтыр за-
маннга Ленинград къур-

шоугъа алынып эди. Пол-
кну, жангыдан бирикдирип, 
Ладога кёлню тийресине 
жибердиле. Алгъа ачдан 
къыйналгъан ленинградчы-
лагъа аш-азыкъны баржала 
бла ташып турдула, кёл буз-
лагъандан сора уа буз жолну 
юсю бла. «Жашауну жолу» 
деп атагъан эдиле анга. Аны 
хауадан къорууларгъа эди 
полкну баш борчу. Ол борчну 
жууаплылыгъын лётчикле 
иги ангылагъандыла.

1941-1942 жылланы къышы 
къыйын эди. Сууукъла 

35 градусха дери жетгендиле. 
Лётчикле кийген къапла ала-
ны бетлерин сууукъдан хазна 
сакъламагъандыла, аны бла 
да къалмай, учууда чырмау 
болгъандыла. Бетлерине, 
боюнларына жакъгъан къаз 
жау да болушмагъанды. Бол-
сада самолётла, кёкге зама-
нында кётюрюлюп, Кобона-
ны къоруулагъандыла. Анда 
Ленинградха жибериллик 
аш-азыкъ продуктланы запас-
лары сакълана эдиле. Бизни 
сегиз самолётдан къуралгъан 
группабызны борчу немисли 
бомбардировщиклени Кобо-
нагъа ычхындырмазгъа эди.

Къоркъуулу болумладан 
бизни хар заманда да шуёх-
лугъубуз, бир бирге болушур-
гъа, таянчакълыкъ этерге 
хазырлыгъыбыз къутхаргъан-
дыла. Ол аскерчилеге тёре 
эди. Аланы хар бири нёгерини 
жашаууна, башха болмай, 
кесини жашауунача, сакъ 
болгъанды. Байсолтан улу да 
аллай адам эди.

Къысхасы: «Бири бары-
сы ючюн, барысы да бири 

ючюн» деген закон бла уруш 
этгендиле Балтиканы лётчи-
клери. Андан сора да,  ала кёп 
жерледе къыйын болумгъа 
тюшген жаяу аскерлерибизге 
болушхандыла. Душманны 
топ, пулемёт точкаларына, 
танк колонналарына чабы-
ууллукъ этгендиле. Аны бла 
бирге, разведкагъа учуп, жаяу 
аскерлерибизге керекли зат-
ланы билдиргендиле.

Битеу ол операциялагъа 
Байсолтан улу тири къа-

тышханды, керти да, къоркъ-
гъан дегенни билмеген жаш 
эди. 1942 жылны башында ол 
саулай полк бла бирге Туугъан 
журтну аллында гвардиячы 
ант этгенди. Анда уа  быллай 
сёзле болгъандыла: «Туугъан 
журт, тынгыла бизге! Бю-
гюн биз санга ахыргъа дери 
кертичилей къалыргъа сёз 
беребиз. Душманны бютюнда 
къаты ууатыргъа, совет аскер 
сауутну кючюн-къарыуун кёр-
гюзтюрге бюгюн сёз беребиз. 
Туугъан журт! Бизни къолла-
рыбыз самолётну штурвалын 
тутхан, кёзлерибиз фашист-
ле малтагъан жерибизни 
кёрген, жюрегибиз ургъан 
эм къан тамырларыбызда 
къан жюрюген къадарда биз 
душман бла жан-къан ая-
май сермеширикбиз, хорлам 
ючюн жаныбызны да аярыкъ 
тюйюлбюз. Гвардиячы бир 
заманда да хорланмайды, 
гвардиячы ёлюрге боллукъду, 
алай хорланыргъа уа  угъай».

Алим этген антына керти-
чи болгъанды, Туугъан 

журтну аллында борчун на-
мыслы толтургъанды, Ханко-
ну, Таллинни, Ленинградны, 
«Жашауну жолуну» башла-
рында уча, аны «ястребогу» 
совет авиацияны махтау-
лулугъун керелегенди. Ол 
самолётну ичинде уа Ата 
журтубузну чынтты патриоту, 
Малкъарны махтаулу уланы 
Байсолтанланы Алим олту-
руп болгъанды.

Ол 1943 жылда Кронштад-
тны башында хауа демлешде 
ёлгенди. Фашист самолётла 
бизникиледен эсе иги кесек 
кёп болгъанларына да къа-
рамай, сермешге арсарсыз 
киргенди. Тенгизчи лётчикни, 
Совет Союзну Жигитин, гвар-
дияны капитаны Байсолтан-
ланы Алимни Балтий тенгиз-
ни толкъунлары жутхандыла. 
Ол жашауун хорлам ючюн 
бергенди. Ол халкъны эсинде  
сауду.

Пётр РОЙТБЕРГ,
Байсолтанланы Алим 

къуллукъ этген 4-чю 
авиаполкну штабыны 
алгъыннгы таматасы.

Кёк бла бир эди 
аны жаны

Балтий флотну Н. деген 
аэродромунда юч антлы 

шуёх, юч жарыкъ кёллю улан 
– лейтенантла Кузнецов, Куле-
шов, Байсолтан улу.  Ала жа-
ланда учаргъа керекли белги 
аслам заманны берилмей тур-
са мудахланадыла. Ол кезиуде 
жашланы халлери тюрленеди. 
Бир бирлерини къатларына да 
артыкъ жууукълашмайдыла, 
нек дегенде сыфатлары бла, 
терен солугъанлары бла тен-
глерин жарсытмазча. 

Алай сермешледе уа аланы 
бир бирден  айыралмазса. 
Балтикачыланы алтын жо-
рукълары – бир бирге биле-
клик этиу – къанларына алай 
терен сингнгенди, бирде ол 
неда бу фашист самолётну 
къайсысы агъызгъаны ангы-
лашынылмай къалады. 

Ала ючюсю да жигитликни 
жарым айрыкамы Ханко-

да эки ыйыкъ  кёкде тохтаусуз 
сермешлерин эсгередиле. 
Тенгизде, жарым айрыкам-
да акъ финнле орналгъан 
тийреге жете туруп, юч тенг 
эки ауур жюкленнген шхуна-
ны бла мотор лайбаны эсле-
ген эдиле.  Олсагъат окъуна 
жашла чабыууллукъ этедиле. 
Шхуналада жюк, баям, бек 
къыйматлы болур эди ансы,  
ала самолётлагъа мычымагъ-
анлай пулемётла бла атдырып 
башлагъан эдиле, лайба уа  
зенит артиллериясы болгъан 
жашырын  къоруулаучу кеме 
болуп чыкъгъанды.

«Ястребокла»  кериуаннга 
жетгендиле: Кулешов бла 
Байсолтан улу – шхуналагъа, 
Кузнецов а – лайбагъа. Сер-
мешни эсебинде юч кеме да, 
от болуп, чачдырылып, суу 
тюбюне кетедиле.

Ханкода юч шуёх кёп тюр-
лю-тюрлю ишлени тын-

дыргъандыла. Къоншу айры-
камда Ханкогъа хазырланып 
тургъан  финнли десантны 
эслеп, тыл жанындан учуп 
жетгендиле, десантха деп ха-
зырланып тургъан юлкюледе 
букъдурулгъан къайыкъны 
жокъ этип, жыйылгъан солдат-
лагъа чабыууллукъ этгендиле. 
Эсепде къаршчыгъа десантын  
тохтатыргъа тюшгенди…

Башха жарым айрыкамда  
юч тенг орманны кюйдюр-
гендиле, бизни гарнизонну 
тынчлыгъын къурутуп тургъан  
душман батареяны дуния жа-
рыкъгъа чыгъарып ачыкълар 
ючюн. Нёгерлени энчи эсле-
рине  Ханкогъа атдырылгъан 
топланы учуу жолларын тю-
зетген бийик нарат терекледе 
жашырын тургъан къарау вы-
шкала тийишли болгъандыла: 

юч жёнгер аллай вышканы 
бир урсала, батарея эки кюн 
ишлемей. Разведкагъа пере-
шеек тийресине да баргъан-
дыла, жауланы окопларына 
чабыууллукъ этип, бизни бё-
люмлени контратакаларына 
болушхандыла.  Разведкада 
аэродром тапхандыла, аны 
башында уа эки «фоккер»   – 
бирин  кётюрюлген заманында 
жерге тюшерча этгендиле, 
бирсисин а, лейтенант Яку-
шевни къоншу звеносуна къу-
ууп, алайда агъызгъандыла.

Бир сёз бла айтханда, 
аскерчилик жумушсуз кюн 

да турмагъандыла, ючюсю 
да байламлыкъда, къайда да 

бирге.  Хау, самолётларында 
аслам кесек тешилген жер-
лери да бардыла – окъладан, 
топладан, алай жаланда бир 
кере керти да  жарсырча иш 
болгъанды, Байсолтан улуну 
зенитка бла стабилизаторуна 
ургъанларында. Ол такъыйкъ-
алада эки шуёх да аны жанына 
жетген эдиле, ары-бери  сю-
рюшген учуууна сакъ болуп, 
керек болса,  аны суудан, агъ-
ачдан, душманны окопундан, 
ол кесини бузулгъан машина-
сында  къайры къонса да, ан-
дан чыгъарыргъа хаппа-хазыр 
болуп, кесибизникилеге сау-
саламат жетиуюн жалчытып.

Ханковчулагъа жууукъдагъы 
бир айрыкам тынчлыкъ бер-
мей эди, анда финнлени  ба-

тареялары бла аскерлери 
орналып болгъандыла. Коман-
дование балтий морякланы 
кючлери бла аны бир жерини 
тийресин азатларгъа оноу эт-
генди. Кузнецов белгилегенча, 
шуёхлагъа анда «эсеп сёзню 
айтыргъа» тюшгенди. Юч 
улан да финнлеге айрыкамдан 
къачыу жолларын кесгендиле.  
Бизни батареяланы артилле-
рия атдырыуларындан, топла 
бла басыуладан, балтийчиле-
ни сюнгю сермешлеринден 
сора  шюцкорла, айрыкамны 
бирси жагъасына чабышып, 
къайыкъларына жетерге кю-
решгендиле. Юч «илячин», 
аланы ол онгларын къурутуп, 

суу бла къутулалмазча этген-
диле.

-Кёкден жесирге алыу иш 
бек аз болуучуду, - деп 

кюледиле шуёхла. - Энтта 
да бир учуугъа чыгъабыз да, 
ала уа, къолчукъларын кётю-
рюп, агъачдан тутмакъгъа 
аллыкъланы сакълайдыла… 
Алай бла дневник да тюшеди 
бизге… Къарачыгъыз, жазыу-
ла, къатында уа кёчюрмеси : 
«Орта кюн. Орус авиацияны 
къызыуу бери дери жайыла-
ды…». «Бараз кюн. Биягъы 
самолётла къарау пунктну 
жокъ этдиле…», «Ыйых кюн. 
Оруслула жанына атдырыуну 
башладыкъ, алай тохтаргъа 
тюшдю – самолётла…»

Энди шуёхла фронтну бу 

тийресинде ишлейдиле. Мын-
да къаршчы – гитлерчи диви-
зияды. Жумуш бек къыйынды 
эмда тюрлю-тюрлю халлыды: 
немис сатырланы, гитлерчи-
ле бла баргъан  жюкленнген 
улоуланы чачаргъа тюшгенди. 
Ючюсю… артда дагъыда ючю-
сю… артда тёртюсю… ызы бла 
алтысы… ахырында уа тогъузу 
болады. Тогъузунчусун Байсол-
тан улу чачдыргъан эди да…

Жолда тизилишип бар-
гъан танкланы жокъ 

этгендиле, мотоциклчилени 
ургъандыла, атлылагъа да 
уллу кёллю болмагъандыла, 
аэродромда бир «мессерш-
миттни», кётюрюлюрге къой-
магъанлай, къадарын ажым-
лы этгендиле. М. элден бизни 
аскерле гитлерчилени къуугъ-
анларында, алагъа кёкден 
болушлукъ тапдыргъандыла. 

Битеу бу ишле бир жангы 
аскер сауут (сёз ол заманда 
сагъыныргъа жарамагъан 
«эреслени» – реактив топла 
(артда «катюшала» болгъан) 
сауутну юсюнден барады)  
бла бардырылгъандыла. Ол а 
Совет къыралны кесини иля-
чинлерине энтта бир саугъасы 
эди! Юч жигит, юч ётгюр ба-
тыр Кузнецов, Кулешов, Бай-
солтан улу ол сауутну бизни 
аскерге хайырлылыгъына бек 
уллу багъа бичип,  аны юсюн-
ден айтып тауусалмайдыла. 

Леонид СОБОЛЕВ, 
уруш жыллада «Правда» 

газетни, Совинформбюрону 
корреспонденти.

Ленинград. 1941 жылда 
радиовыступлениядан. 

« Байсолтанланы Алим бла 
фин урушдан бери да таныш 
эдик. Ол къазауатны  кези-
уюнде мен жаралы болуп  
госпитальда кёп жатханма. 
Бизни аскер бёлюмюбюзге 
ол кезиуде келген жашланы 
араларында Алим да бол-
гъанды. 

Госпитальдан чыкъгъа-
нымдан сора командирлик 
этерге саладыла. Байсолтан 
улу да мени бойсунууумда 
эди.  Алай  кёп да турмай  
анга махтаулу лётчик, коман-
дир Пётр Бриньковну эска-
дрильясына кёчерге тюшдю. 
Алим Юсюпович ётгюр эм 
хунерли лётчик болгъаны 
себепли аны 3-чю номерли 
эскадрильяны командири 
майор Михаил Васильевни 
орунбасарына саладыла. 

Полкубуз ол заманда Ле-
нинградны къатында тур-
гъанды. Финнлиле бла ма-
мыр келишим этилгенден 
сора, мени эскадрильяма 
Ханко айрыкамгъа кетерге 
тюшдю. Аны жагъалары 
къысыр къаяла, къалгъаны 
уа агъач, батмакъ тюзле 
болгъандыла. Гитчерек аэро-
дром ишлеп, фин богъазгъа 
кирген жерни сакъларгъа 
тюшдю. 

Бир ингирде айрыкамгъа 
Байсолтан улу келгенди деп 
билдирдиле. Алай бла биз  
анда да  бирге къуллукъ 
этгенбиз. Алим тири, батыр 
эм жарыкъ кёллю адам эди. 
Мен аны не тюрлю къый-

ынлыкъда да не мудах, не 
мыккыл болуп кёрмегенме. 
Ол къуру кеси жарыкъ бол-
гъанны къой да, къалгъанла-
ны да кёллерин кётюргенди. 
Ол болгъан жерге адам 
басынмай къалмагъанды. 
Аны жаланда комсомол ор-
ганизацияны башчысынча 
угъай, ахшы, нени да терк 
ангылагъан, хунерли, ётгюр 
командир эм хар заманда 
да жарыкъ, тюз эм къайгъ-
ырыулу тенг болгъаны ючюн 
сюйгендиле.  

Ма 1941 жылда 21 июньда 
шабат кюнню ингиринде той 
этип солургъа оноулашабыз. 
Аны Алим къурап ётдюрген-
ди. Тепсерге, лакъырдагъа 
эм чамгъа уста болгъаны 
себепли ингир да сейир эди. 
Той бара тургъанлай, танг 
ата, къайгъылы болдукъ. Ол 
22 июнь эди. Уллу Ата журт 
уруш башланды…

Урушну биринчи кюнле-

ринде окъуна балтикалы 
лётчикле кеслерини бийик 
аскер усталыкъларын, жигит-
ликлерин кёргюзтген эдиле. 
Барыбызгъа да бек къый-
ын болумлада сермеширге 
тюшгенди. Лётчикледен ёт-
гюрлюк, чыдамлыкъ, баш-
ламчылыкъ, эслилик, низам 
изленнгени белгилиди. Нек 
дегенде биз битеу дунияда 
биринчи социалист къырал-
ны къоруулаучулары эдик. 
Коммунистле бла комсомол-
чула уруш башланнганлай 
окъуна уллу политика-юйре-
тиу ишни бардыргъандыла.  
Анга уа полкну комсомол 
организациясыны башчысы 
Байсолтанланы Алим  уллу 
къыйын  салгъанды.   

Душман самолётланы уу-
атыуну да полкда биринчи 
ол башлагъанды. Хауада 
сермешиулеринден бирин-
де «юнкерсни» кюйдюрюп, 
башхасыны окъларындан 
къутулуп, ючюнчюсюню 
ызындан болуп агъызгъаны 
битеу полкга айтылгъан эди. 
Бир  жолгъа эки самолётну 
агъызгъан тынч тюйюлдю! 
Аллай ишле аз болгъандыла. 
Ол себепден таулу жашны ал-
гъышлап, эсебин  сюзгенбиз. 

Полкну командирини бо-
лушлукъчусу болгъаным се-
бепли манга эскадрильяны, 
Кронштадтны къоруулай, 
сермешге элтирге тюшгенди. 
Жаннган отну ичинде серме-
ше, хар бир самолётну ызын-
дан къараргъа, кёз туурангда 
тутаргъа къыйын болса да, 
Алимни «эшекчигини» (аны 
И-16» деген истребителине 
полкда алай айтыучу эдиле) 
аламат уста, сёдегей бур-
гъанын хар заманда кёрюп 
тургъанма. 

Бир сермешибизни сюз-
генде, мен анга: «Аперим, 
Алим, аллай къаты кюрешде 

абызырамагъанынг ючюн!»-
дедим.  Ол жашны кёлюн кё-
тюрдю. Учууланы командир-
ле бла сюзюп башлагъан-
лай,  къатыма келип: «Айхай, 
жолдаш командир, хауада 
асыры тардан къымылдар-
гъа онг болмай къалгъан  бу 
не тюрлю  урушду? Ангылай-
мыса?» - деп сорду. 

Лётчик ле  ышардыла. 
Ала Алимни ахшы ангылай 
эдиле. Нек дегенде ол кюн 
Кронштадтны башында таза 
да тар эди. Душман, уллу 
къоранчларына да къара-
май, «мессерлерин» аямай  
жиберип тургъанды. Аллай 
сермешле сау кюнню узуну 
баргъандыла. 

Ленинградха сауутла, окъ-
ла келтирген темир жол 
станцияны башында 35 ми-
нут баргъан къазауат бюгюн 
да эсимден кетмейди. Ол 
объектни Байсолтан улуну 5 
самолёту къоруулагъанды. 
Алагъа душманны онла бла 
саналгъан самолётлары 
бла демлеширге тюшген-
ди. Анда Алимни тактика 
жаны бла усталыгъы бек 
уллу магъананы тутханды. 
Жаш лётчикле аланы аны 
къауумуна ашырсала бек 
къууаныучулары да  бошдан 
тюйюл эди.

Мен кюйюп, бутларым 
кетип Алимден алай айы-
рылгъанма. Алма-Атада 
госпитальда жатханымда 
мени юйдегим, къызым да 
тапхан эдиле. Байсолтан 
улуну бла тенги Кузнецовну 
ёлгенлерин эшитгенимде, 
ийнанырыгъым келмеген-
ди. Жарыкъ, лакъырдачы, 
жигит Алимни сыфаты бир 
заманда да эсимден кетерик 
тюйюлдю…»

Басмагъа КЪАСЫМЛАНЫ 
Аминат хазырлагъанды. 

Ханко жарым айрыкам. 1941 жыл. Бадаев, Ильин, 
Байсолтан улу, Голубев, Татаренко эм полкда ёсген жаш.

Байсолтан улуну иги таныгъан, аны бла бирге кёп 
кере уруш отуна кирген  Леонид Белоусов таулу жашны 
юсюнден не заманда да жюрек жылыу бла эсгергенди. 
Леонид Георгиевич Алимден он жылгъа тамата  эм ан-
дан сынамлы эди. 1941 жылда декабрьде кезиулю хауа 
сермешде ол жаралы болуп, аны эки бутун да кетерирге 
тюшгенди. Болсада ол,  артха авиаполкга къайтып, про-
тезле бла учаргъа юйреннгенди.  Совет Союзну Жигити 
дуниясын алышханлы  21 жыл болады. 

Творогов бла Байсолтанланы Алим.

Байсолтанланы Алим  уруш 
башланнган кюнледен теби-
реп  эм алчы позициялада 
болгъанды – Ханко айрыкам-
да. Анда Фин кампанияны 
бардырылгъаныны магъана-
сы – къыралны жетип келген 
зорлаучуладан сакъларгъа 
керек болгъанды. Алай бла 
бизни сауутланнган кючле-
рибиз Фин богъазгъа кирген 
жерде, Финляндия бла кели-
шип, айрыкамда орналгъан-
дыла.  Анда  болгъанды Бай-
солтан улу да шуёхлары бла. 

Анда кёргюзтгенди ол кеси-
ни  чынтты лётчик болгъанын. 
Мында кавказ тирилик угъай,  
кавказ даражалыкъ, сый 
магъананы тутхандыла. Айып 
эди бирсилени тизгининде ай-
ырмалы болмагъанлай, ахыр 
сатырлада сюелип тургъан. 
Ётгюр адамла къайда да 
болгъандыла, алай сен энчи 
бир халкъны уланы эсенг, 
аны бети эсенг, ол хурметни 
сакъларгъа, багъаларгъа 
борчлуса, ол береди кючню-
къарыуну да.

Балтий авиацияны лётчи-
клери бары да  Василий Голу-

бевни башчылыгъында Алим 
къуллукъ этген 4-чю ГИАП-ны 
лётчиклери бла ёхтемленн-
гендиле. Нек дегенде ала бек 
батыр уланла болгъандыла. 

1943 жылда биз толусунлай 
хазыр болгъан жыйымдыкъ 
экипаж бла  Шимал Къазах-
стан областьдан Ленинград 
фронтха учханбыз. Молога 
черекни жагъасында къонн-
ганбыз. Анда гитче аэро-
дром  болгъанды, тёгерек юз-

мез. Алайда тохташхан эдик.  
Экинчи кюн ашханабызгъа 
атланабыз.

Бир отоулу юйчюк столова 
болгъанды, анга къошакъ 
халлы коридорчугъунда эки 
жёнгер олтуруп  - ала къа-
зауатны отун кёрген батыр 
аскерчиле, орденлери кёкю-
реклеринде, биз а – фронтха 
энди келген жангычыкъла. 
Бир кесекден  аладан бири 
Байсолтанланы Алим бол-

гъанын билебиз, бирсиси уа – 
дюгерли Геннадий Цоколаев. 
Алим а манга кёз къыйыры 
бла къарай эди, мен да анга.

Тюш азыкъдан сора бир 
эки сагъатдан ол улан керти 
да Байсолтан улуму болур 
деп шарт биллигим келди. 
Нальчик аэроклубдан тамата 
курсантла эсимде эдиле, ала 
бизден алгъа учхандыла. Ол 
таный эди мени, мен да биле 
эдим аны. Бусагъатда уа ол 
офицерди, тенгиз кительде 
капитан.  

Мен Нальчикден болгъа-
нымы айтып: «Сиз Байсолтан 
улумусуз?» - деп сордум. 
– «Сенмисе?» - деп ол да 
мени къучакълады. Алим от-
пускагъа Нальчикге тебиреп 
тургъанын  билдирген эди ол 
кезиуде. Алай бла жууукъ за-
манда ол юйюне кетген эди, 
ол бизни аны бла ахыргъы 
тюбешиуюбюз болгъанды…

Арсен КАФОЕВ,
урушну эм урунууну 

ветераны,
КБФ-ны аскер лётчиги.

2003 жыл.

Бир бирни кёрюп, къаты къучакълашдыкъ

Ал тизгинде сол жанындан биринчи Кузнецовду, экинчи тизгинде сол жанындан 
биринчи Кулешовду, ючюнчю тизгинде сол жанындан биринчи Байсолтан улуду.

Аскер къарындашлыкъ

ЖЕРЛЕШЛЕ

Алим (биринчи тизгинде сол жанындан ючюнчю) аскерчи 
тенглери бла.

АТТАЛАНЫ Жамал

Итиниулюк ИттиИттитиниуулюулиуулулюкк 

ЖоралаулаСыйын бийикде тутуу

Яникойну орта мектеби 
Байсолтанланы Алимни 
атын 2011 жылдан бери  
жюрютеди.  Ол шарт бла 
устазла, тёлюле да ёх-
темленедиле. Къачан да 
мында Жигитни атын уллу 
сюймеклик бла эсгерген-
лей турадыла. 

Мен кесим анга шагъат-
ма. Школда ётдюрген 11 
жылны ичинде Байсолтан 
улуну аты эсгертилмей хаз-
на байрам бардырылгъан-
ды деп билмейме. Шабат 
кюн окъуу юйде Жигитни 
100-жыллыгъына аталгъан 
къууанчлы  ингирде Боташ-
ланы Иссаны сёзлерине 
тагъылгъан жыр  мени да 
бир ауукъгъа сабий жыл-
ларыма къайтаргъан эди. 

Школчуланы «Ёлюмсюз-
люкге учуу» деген сурат-
лау-музыкалы ингирлерине 
кёп къонакъ да келгенди. 
Аланы араларында Алимни 
жууукълары, ветеранланы 
«Боевое братство» деген 
Битеуроссей организаци-
ясыны КъМР-де регион 
бёлюмюню таматасы Ге-
лястанланы Асхат, афган 
урушну ветеранлары Гу-
лаланы Руслан бла Габо-
ланы Азрет-Алий, школну 
алгъыннгы директору Мал-
къондуланы Зоя эм   баш-
хала бар эдиле. 

     Окъуучула алгъа  Алим 

лётчик болургъа сабийли-
гинден да мурат этгенини 
юсюнден къысха сахна 
оюн кёргюзтгендиле. Алай  
атасы  ол устаз болурун из-
легенин эсге ала, Нальчик-
деги педагогика  училище-
ни бошайды. Болсада аны 

бла бирге  ол аэроклубха да 
жюрюгенди. Андан ары уа 
Ейскдеги аскер-тенгиз ави-
ациялы училищеге киреди. 

Этген муратынга жетиуде 
эринмеулюк болмазгъа 
кереклисине Алим аламат 
юлгюдю. Яникойчуланы 
шёндюгю жаш тёлюсю да 
аны толу ангылайды. Ала 

айтхан жырла, къысха по-
становкала да аны юсюн-
ден эдиле. 

Музыка школну сохта-
лары да къобуз согъуула-
ры, жыр айтыулары бла 
жыйылгъанланы кёллерин 
алгъандыла. Алим ана-

сына письмо жазгъанын 
суратлагъан постановка  да 
къонакъланы жюреклерине 
жетгенди. Кёпле кёз жаш-
ларын сыйпай къарай эди-
ле. Хорлам да болдуруп, ата 
юйюне къайтыргъа, анасын 
къучакъларгъа термил-
ген таулу жашны жашауу 
алай терк юзюлгени  ачыу 

этдиргенди. Немислилени 
Ата журтдан кери къууар-
гъа мурат этген Алимге 24 
жылында дуниясын алы-
шыргъа тюшген эди. Алай 
ахыр 277-чи сермешинде 
да ол жана тургъан само-
лётун фашист бомбарди-

ровщикни юсюне буруп, 
Балтий тенгизге кетгенди… 
Болсада анасына жазгъан 
письмосунда суудан эсе 
жерге тюшюп жоюлууну 
сайлагъанын айтханды. Нек 
дегенде жерде сау къалыр 
онг барды, сууда уа…

Школну сабий садыны 
сохталары уа Алимге атап 

Боташланы Исса жазгъан 
жырны айтхандыла.  Яни-
койчуланы хар тёлюсю да 
аны кёлден биледи дерге 
боллукъду. 

Юбилей ингирни ахырын-
да Байсолтан улуну жууукъ-
лары, келген къонакъла да 
сёлешгендиле. Аланы хар 
бири да школну коллек-
тивине ыразылыкъларын 
билдиргендиле, ёсюп кел-
ген тёлю Алимча жигитле-
ни юлгюлеринде ёсерге ке-
реклисин белгилегендиле. 

Школну директору Къу-
дайланы Айшат къонакъ-
лагъа  заман табып, окъ-
уучула ачыкъ жюрекден 
къурагъан байрамгъа кел-
генлери ючюн ыспас эт-
генди. Ызы бла ингирге 
къатышханла Байсолтан 
улуну школну арбазын-
дагъы эсгертмесине гюлле 
салгъандыла.

Совет Союзну Жигити 
Байсолтанланы Алимни  
100-жыллыгъына аталгъан 
къууанчлы жыйылыу бю-
гюн 17 сагъатда Къырал 
концерт залда журналист 
Сабанчыланы Арипаны «О 
моём расскажите отце» 
деген документли филь-
мини презентациясы бла 
ачыллыкъды.

КЪАСЫМЛАНЫ 
Аминат.    

Байсолтанланы Юсюпню 
кёп сабийли юйюрю озгъан 
ёмюрню аллында Яникойну 
ара орамында, эки ото-
улу юйчюкде жашагъанды. 
Алим биринчи сабийлери 
эди аланы. Жигитни туугъ-
анын билген къабыргъала 
арт кезиуде, заманны ау-
урлугъун кётюралмай, осал 
халгъа келгендиле. 

Ол себепден бюгюнлюк-
де тукъумну адамлары аны 
жангыртыргъа кюз арты-
на анда Алимни музейин 
ачаргъа таукелленипдиле. 
Бир жылны ичинде анда 
къаллай ишле тамамланн-
ганларыны юсюнден бизге 
Байсолтанланы Сафарны 
жашы Алий хапар айтхан-
ды. 

- Элибизни абадан тёлю-
сю эрттеден да тилеп тура 
эди аппабызны юйюнде 
Алимни музейин ачары-
бызны. Сора аллай онг 
чыкъгъанлай,  биз аны, 
аз да сагъыш эте турмай, 
хайырланнганбыз. 

Мен кесим 80-чи жылла-
ны ахырында эл админи-
страцияны таматасы болуп 
ишлеген кезиуюмде бир 
кёрген эдим бу жумушну 
къолгъа алып. Алай ол 
заманда бу юйчюкде жа-
шагъан къарт тиширыу 
башха жерге кёчерге уна-
магъаны себепли къоюп 
къойгъан эдим, - дейди 
Алий Сафарович.

Ремонт ишле уа былтыр 
апрель айда башланнган-
дыла. Андан бери объек-
тни мурдорун, къабыргъа-

ларын да кючлегендиле, 
жангыртхандыла. Саман 
юйчюк ёмюрден артыкъ 
заманны ичинде осалгъа 
кетгенди. 

- Башындагъы къошуну 
1900 жылда салыннганды. 
Биз аны тешип, тазалап, 
артха салып къойгъанбыз. 
Ол бек аламат сакъланн-
ганды. Алай агъачларын 
а алышыргъа тюшгенди. 
Орамны жолу  асфа льт 
салына баргъаны себепли 
кётюрюлгенди, юй, арбазы 
да энишгеде къалгъан-
дыла. Шёндю мурдорун 
кереклисича кётюргенбиз. 
Артдарагъ а арбаз бла да 
кюреширикбиз, - деп бил-
диргенди ушакъ нёгерим.

Жангыртыу ишле, баш-
да айтханымча, тукъумну 
келечилерини ахчасына 
тамамланадыла. Ала, къо-
лайгъа кёре, аз-аз этиле-
диле. Сёз ючюн, иги кесек 
агъачны Яникойгъа тыр-

ныауузчу Байсолтанланы 
Расул жибергенди. Жашла 
изеуге чыкъгъан кюнледе 
къоншула да аш-суу хазыр-
лап келтиредиле. 

Къурулуш ишлеге Алимни 
Исмайыл деген къарында-
шыны жашы Ануар башчы-
лыкъ этеди. Хар не да жо-
рукълагъа, излемлеге кёре 
тамамланады. Сёз ючюн, 
музейни арбазын хуна бла 
угъай, темир чалдишле 
бла бегитирге дейдиле. 
Бюгюнлюкде санагъанда, 
жалан анга 300 минг сом 
чакълы ахча керек боллукъ-
ду. Юйню ичи уа, башха 
музейледеча, мияла стел-
лажладан, юй керекледен, 
суратладан, Алимни кийим-
леринден, саугъаларындан 
жарашдырыллыкъды. 

- Бу иш ахырына жетди-
рилгенлей, музейге къырал 
къарарча этер муратлыма. 
Болсада бюгюнлюкде да 
республиканы Культура 
министерствосундан он-
губузгъа кёре болушур-
буз, сметаны жарашдырып 
берсегиз эди дегендиле 
да, тапдыргъанбыз аны. 
Болсада алыкъа биз кёрген 
жокъду. Болушсала уа бек 
ыразыбыз, - дейди Байсол-
тан улу. 

Озгъан ыйыкъда анда 
Алимни жашы Валерий да 
болуп, тамамланнган иш-
леге къууанып, жууукъла-
рына ыспас этип кетгенди. 

ТАППАСХАНЛАНЫ 
Аминат.

Яникой —
Элинг.
Насыплы ананг,
Бешик,
Арбаз —
Бир къулач — эни, 
Буштонг,
Оюнунг — бар,
Къайгъынг — аз.

Чегем череги —
Суху,
Сени женгиллигингча 
                              алай. 
Сабий жюрегинг,
Къанатча,
Бийикге тартханлай...

Ол жюрегингде 
Къайнады
Жигитлик къазаны,—
Жер этегинде 
Тенгиз толкъунча,
Эркин жанынг.

Махтанабыз биз:
Такъдыкъ поэма 
Жигитлеге...
Бизни ишибиз –

Тюшюрюрге 
Къагъыт бетлеге.

Жигитликлерин 
Жазгъан этгендиле 
Кеслери,
Биз а келтирип 
Къагъытха тюшюрдюк 
Ишлерин...
 
Малкъарны
Асыл
Жашын учура эди кёкге
Симфониясы
Шостаковични.
Эрттенликге
Бередиле салам,—
Аны сакълайла бирден,—
Кюрешедиле бири — 
                           жерде,
Бирси уа — кёкде.
Тюйюлдю сейир 
Ишлерини ушагъаны,—
Сакълайла сени,
Мени,
Уллу Ленинни да 
                              шахарын.

Бийик эркинлик 

Онг берди алагъа 
Ол кюнде,—
Терекге келлик 
Кюч турады 
Жер теренинде.

Жашлагъа кюч келди
Сакъларгъа аналаны,
Уллу сюймеклик 
Туудургъан жерлеринде
аланы.

Алим
Дунияда
Чапыракъдан эсе аз 
                  жашады, 
Халкъы —
Къайгъыда,
Сакъламады жанын 
           жашыртын. 
Алим
Чапыракъгъа кюн 
Берип,
Къапды ёз ёмюрюн,
Халкъ болса эркин,
Кёрюнмеди кёзге 
                          ёлюрю.

Сабийлигингден сен бийиклени
Сюйюп ёсгененг таулада,
Сен къыралынгы къуту болгъаненг
Уча эдинг булутлада.

Сен, ёлюрме деп къоркъа билмеген
Бир батыр лётчик болгъаненг.
Къыралыбызгъа душманны иймей
Къурч къала кибик тургъаненг.

Совет лётчикле тау къушла кибик
Кёк бийигинде учханда,
Фашист лётчикле къача эдиле
Алим ызларындан болгъанда.

Ара шахарыбыз Москваны
Кесинги юйюнгча сакъладынг.
Аны ючюн уруш этген заманда
Сен, ёлюрме деп къоркъмадынг.

Жигитлигинг, батырлыгъынг, Алим,
Битеу къыралгъа айтылгъанд,
Балтий тенгизи сени жутса да
Атынг халкъынг бла къалгъанд.

Къыралыбызны ит душмандан сакълай,
Бергенсе батыр жанынгы,
Жырларыбызда жашарса Алим
Унутмазбыз биз атынгы.

Къыралыбызны  хар 
къалайындача, ре-

спубликабызны школла-
рында да абадан тёлюле 
мурдорларын салгъан тёре-
ле,  унутулмай, сакъланып, 
андан ары бардырылады-
ла. Нальчикни онтогъузун-
чу номерли мектебинде 
да ёсюп келгенлени ариу 
ызда, тюз ниетлиликде, 
къыйматланы багъаларгъа  
юйретгенлей келедиле.

Аны босагъасындан ат-
лагъаныбызлай окъуна 
устазла, сабийле да: «Сау 
келигиз, биз быйыл Совет 
Союзну Жигити Байсолтан-
ланы Алимни юбилейине 
хазырланабыз. Школубуз 
аны атын жюрютгенин а 
билемисиз?»-деп соргъан-
лары аланы барысыны да, 
кертиси бла да, ол датагъа 

къууаннганларыны эмда 
хазырланнганларыны ыша-
ныды.

Эсгерте кетейик, батыр 
жашыбызны аты Яни-

койну мектебине да атал-
гъанды. Орамла уа, туугъан 
элинден сора да, Кёнде-
ленде, Нальчикде, Санкт-
Петербургда,  Таллинде 
да бардыла. Ленинград 
областьны Лебяжье по-
сёлкасында Совет Союзну 
Жигитлерини хурметлерине 
орнатылгъан мемориал 
къангада Алимни тукъуму 
да жазылыпды.

Сагъынылгъан школ а 
«Горный» микрорайонда 
1968 жылда ачылгъанды. 
Ол кезиуде андан башха 
алайда мектеп жокъ эди. 
Аны себепли жамауатха 
да маданият арача  болуп 

къалады. Бу тийреде таулу 
жашны атын жюрютген 
орам болгъанын билгенлик-
ге, мектепни коллективи, 
окъуучулары да аны толу 
хапарын а билмегендиле. 
Ол иш аланы барысын да 
бирикдирип, мында пио-
нер организация, устазла 
да лётчик-истребительни 
юсюнден материал жыйып 
башлайдыла. 

Алай бла Яникойну шко-
лу бла да байламлыкъ 

тохташдырадыла, Байсол-
тан улуну биргесине уруш 
этгенлени, жууукъларын, 
экиге айланнган къарын-
дашы Магометни (ол да 
ветеран, Нальчикде жашап 
тургъанды), бирсилени да 
табып, башха шахарлагъа 
архивлеге да барып, шарт-
ланы излегендиле.

Уллу Хорламны 35-жыл-
лыгъы бла байламлы 

мектепде Аскер махтау-
лукъну залы ачылады. Аны 
себебинден битеу да жый-
ышдырылгъан материалла-
ны бир жерде сакълар онг 
чыгъады. Андан сора да, 
ол жылда окъуучула жай 
айлада эл мюлк практикада 
тюшюрген хайырларына 
лётчикни  бюстун ишлете-
диле эмда ол бюгюнлюкде 
да мекямны босагъасында 
орналгъанлай турады. Аны 
авторун - РФ-ни сыйлы 
скульптору Кърымшамхал-
ланы Хамзатны уа  - ата-
анала излеп тапхан эдиле.

Биз  школгъа Алимни 
аты алгъадан да ата-

лып къалгъан суннганбыз. 
Ол а алай тюйюлдю. Бу 
даражагъа мектепни кол-

лективи, окъуучулары да ёз 
къыйынлары бла жетгенле-
рине хар заманда да ёхтем-
ленедиле. Айтханыбызча, 
мында пионер организация 
уллу иш бардырып тургъан-
ды эмда эм алгъа Жигитни 
аты 1973 жылда ВЛКСМ-ни 
шахар комитетини оноуу 
бла анга берилгенди. Са-
улай да школ а  ол атха 
КъМР-ни министрлерини 
кабинетини постановлени-
ясы бла артда 1995 жылда 
(Хорламны 50-жыллыгъы 
бла байламлы) тийишли 
болгъанды.

Бу окъуу учрежденияны 
тарыхында дагъыда 

бир сейир зат барды – аны 
аллындагъы самолёт. Аны 
уа алагъа саугъагъа 1972 
жылда Ессентуки шахарны 
авиаклубу бергенди. (Бай-
солтан улу да анга ушагъан  
самолётда учханды). Был-
тыр а ол жангыртылып, же-
рине алай орнатылгъанды. 
Бу жумушну башламчысы 
«Элбрусоид» фондну бизде  
бёлюмюню таматасы Ана-
ланы Марат болгъанды. Ре-
монт ишлени Минеральные 
Воды  шахарны «Эссевен-
Инженеринг» авиакомпани-
ясы бардыргъанды.

Шёндю да бу школда 
директор Ирина Тем-

рокованы, завуч Светлана 
Ачмизованы башламчы-
лыкълары бла,  алгъадан 
тохташдырылгъан тёрелеге 
таяна, жангыча урунадыла. 
Мында устазла, окъуучула 
да Жигитни атын жюрют-
генлерине ёхтемлене, бел-
гилерча ишлейдиле. 2000 
жылда «Юные байсулта-
новцы» деген сабий жама-
уат биригиу къуралгъанды. 
Ал кезиуде анда 112 адам 
болгъан эсе,  энди аланы 
саны 268-ге жетеди. Анга 
уа башланнган классланы 
келечилери киредиле.

Организацияны кеси-
ни уставы, гимни, гер-

би, белгиси, формасы да 
барды. Кийимлерин ата-
аналаны болушлугъу бла 
тигедиле. Эки тюрсюнлю 
галстук, пилоткала, погонла 
да жюрютедиле. Бу бириги-
уге жетишимли, низамлы 
окъуучуланы 23 октябрьде 
- Алимге Совет Союзну Жи-

гити деген ат берилген кюн-
де - 9 майда,  23 февральда 
къууанч халда аладыла. 
Мында жумуш юч ызда - 
«Билим алыргъа юйрен!», 
«Саулукълу бол!», «Мен 
инсанма» - бардырылады.

Андан  сора  да,  «Жи-
гит мени юйюмде» деген 
акция, бирси жумушла 
бла,  излеу ишни тохтат-
май, аслам сейир шарт 
жыйышдыргъандыла. Жыл 
сайын байрам митинглеге  
Байсолтан улуну жууукъ-
ларын да чакъырадыла. 
Сёз  ючюн, эгечинден ту-
угъан Мызыланы Таубий 
(аны юсюнден фильмни, 
китапны да автору) аланы 
дайым да хурметли къо-
накъларыды.

Белгилегенибизча, мек-
теп юбилейге хазырла-

на, сабийле кеслери бан-
нерле, плакатла, башха 
затла да жарашдыргъан-
дыла. Аланы къалай этген-
лерин кёре уа, тамашагъа 
къаласа. Экинчи классны 
окъуучусу Маргарита За-
вьялованы, «Летчики не 
умирают. Они улетают и 
не возвращаются» деген 
ишни  автору Руслан Каши-
роковну (4 кл.),  бирсилени 
да ишлеген суратларына 
къарай, аланы къатларына 
жазаргъа сайлагъан назму 
тизгинлени окъуй, ёсюп 
келгенлени къыйматлагъа 
эс бургъанларына къууа-
наса.

Бу конкурслары алыкъа 
тохтамагъанды. Анга къый-
ын салгъан ата-аналаны, 
класс башчыла Марина Ми-
нёнокну, Галина Головано-
ваны, Светлана Агибалова-
ны белгилерге тийишлиди.

Тарых-излеу ишни «Аяз» 
атлы клуб бардырады. 

Энди уа коллектив Алимни 
музейин ачар муратдады. 
Ала жыйышдыргъан матери-
аллада аны юсюнден аслам 

сейир шарт сакъланады.
Сёз ючюн, 1941 жылда 

ол къуллукъ этген экинчи 
АЭ-ны командири анга 
окъуу-аскер эмда политика 
ишде жетишимлери ючюн 
ыспас этгени бла бирге 
частьны байрагъыны къа-
тында суратха тюшерге эр-
кинлик бергени, сурат кеси 
да бардыла. Мында таулу  
жашны уруш жыллада ара 
газетледе интервьюлары, 
башха заметкала да сакъ-
ланадыла.

1942 жылда 9 майда 
«Комсомольская правда-
да» В. Кудаяров жазгъан 
билдириуде уа Байсолтан 
улу ол кезиуге юч немисли 
бомбардировщикни агъыз-
гъаны, къыралны авиация 
заводлары фронтха аслам 
аскер машина берирге ке-
реклисине, Хорлам бизники 
болуруна ийнаннганы да 
айтылады. Анда да Алимни 
сураты басмаланнган эди.

Бюгюнлюкде биз аслам 
затха кёз къарам тюр-

леннгенди дерге ёчбюз. 
Кертиди, тарыхны башхача 
жазаргъа сюйгенле да бар. 
Алай а ёсюп келгенлени 
патриот ниетде юйретиу 
амалланы асламысы ал-
гъынча къалгъанлары,  
къалай эсе да,  ышаныу-
лукъ береди.

Озгъан жылланы юсле-
ринден жалгъансыз ачыкъ 
билим бералгъан тынгылы 
устазла уа, жигитлерибиз-
ни атлары унутулмай,  са-
бийле аладан юлгю алыр-
ча этгенлеринден сора 
да, тарыхыбызны тазалай 
сакъларыкъ, аны бла ёх-
темленирик жангы тёлю-
ню ёсдюраллыкъларына 
ийнанабыз.

МОКЪАЛАНЫ Зухура.
Суратланы ХОЛАЛАНЫ 

Марзият алгъанды.

Мында школчуланы патриот ниетледе
юйретиу тийишли жердеди

Сахна оюнла къараучуланы жюреклерине жетгендиле

БОТАШЛАНЫ Исса.

ГУРТУЛАНЫ Салих.

Малкъарны асыл жашы
(Поэмадан юзюк)

Унутмазбыз биз сени

Газетни келир номери 18 майда чыгъарыкъды.

Кёзлерингде бийикликни сыфаты,
Къанат къагъып, алгъа итинип тургъанды.
Алф жюрегинг сени ёсдюрген жеринге 
Гитчелейтин сюймекликден толгъанды.

Тауларыбыз кибик адамлыгъынга 
Малкъарынгда сын таш этип салгъанбыз.
Къама ауузуча, жютю кишилигинги 
Кесибизге нёгерликге алгъанбыз.

СОЗАЙЛАНЫ Ахмат.

Къама ауузуча, жютю эди кишилигинг 


